
Constataziun a temp da cancer dal sain
Cumenzament dal screening mammografic en il chantun Grischun

■ (cc) La Lia cunter il cancer da Son
Gagl-Appenzell ed il departament da
giustia, segirezza e sanadad (DGSS)
publitgeschan oz il cumenzament uf-
fizial dal program da screening
mammografic cun qualitad control-
lada en il chantun Grischun. Per in-
cumbensa dal DGSS maina la lia
cunter il cancer il program da con-
stataziun a temp che sa preschenta
sut il num «donna». Screening mam-
mografic en il rom da programs cun
qualitad controllada tar dunnas da la
vegliadetgna da 50 fin 69 onns appart-
egna tar las meglras metodas da consta-
taziun a temp cumprovadas scientifica-
main ed è dapi l’onn 1996 ina presta-
ziun obligatorica da l’assicuranza obli-
gatorica da malsauns. La fin dals onns
90 èn vegnids introducids ils emprims
programs da screening mammografic
en la Svizra romanda e dapi l’onn 2010
han er dunnas en il chantun Son Gagl
access ad ina constataziun a temp da
cancer dal sain. Sin basa dal program
da Son Gagl vegn il program da scree-
ning mammografic «donna» uss er pur-
schì en il chantun Grischun. Suenter
ina publicaziun uffiziala ha il DGSS
incumbensà la Lia cunter il cancer da
Son Gagl-Appenzell cun la realisaziun
dal program da constataziun a temp.
Quai suenter ch’il chantun Grischun
aveva creà la basa legala per realisar in
tal program ed aveva mess en vigur
quella per il 1. d’avrigl 2010.

Cancer dal sain è il tip da cancer il
pli frequent tar dunnas. En il chantun
Grischun vegnan mintg’onn circa 60
dunnas tranter 50 e 69 onns malsaunas
da cancer dal sain. En media moran an-
nualmain 38 dunnas da questa malso-
gna. Uschia è cancer dal sain la raschun

da mort la pli frequenta tar dunnas sut
70 onns. Constataziun sistematica a
temp en il rom d’in program mammo-
grafic cun qualitad controllada sbassa
la mortalitad cumprovadamain fin a
25%. Las schanzas da guariziun èn ora-

vant tut lura bunas sch’il tumor è anc
pitschen e limità localmain. La quota
da las pazientas tar las qualas il cancer
dal sain è vegnì chattà en in stadi tem-
priv è pli pitschna en il chantun Gri-
schun che per exempel en chantuns da

cumparegliaziun cun in program da
screening mammografic. Tals tumors
da cancer dal sain cun in diameter da
circa 1 cm pon vegnir chattads fitg bain
cun il screening mammografic, den-
tant darar cun palpar il sain. Perquai è

la mammografia per il mument la me-
toda la pli adattada per la constataziun
a temp da cancer dal sain.

Cumenzament
il zercladur

En il Grischun vegnan l’institut per ra-
diologia da l’Ospital chantunal dal
Grischun sco er il center da diagnosa
Belmont a Cuira a cumenzar cun il
manaschi dal program da screening en
il decurs dal zercladur. Il fanadur cu-
menza la radiologia da l’ospital Engia-
din’ota a Samedan sco ulteriur lieu da
realisaziun. Dunnas tranter 50 e 69
onns che vivan en il chantun Grischun
survegnan a partir dal zercladur 2011
dal center dal program da la lia cunter
il cancer ina invitaziun en scrit da sa
participar. Ils custs surpiglian las cas-
sas da malsauns obligatoricas. Questa
prestaziun è deliberada da la franschisa
e las dunnas che sa participeschan al
program ston mo pajar la resalva per-
sunala da 10 pertschient.

Preschentaziun
a la Higa a Cuira

Per l’infurmaziun da la populaziun ha
la Lia cunter il cancer da Son Gagl-Ap-
penzell organisà dals 28 da matg fin il
4 da zercladur ina preschentaziun a la
Higa a Cuira. Al stan 1249 pon visita-
dras e visitaders interessads guardar il
film d’infurmaziun davart il program e
sa laschar cussegliar persunalmain dal
team «donna».

La broschura d’infurmaziun davart il program
da screening mammografic sco er ulteriuras
infurmaziuns per dunnas interessadas chattan
ins sin la pagina d’internet da «donna» sut
www.donna-programm.ch u sur la hotline da
telefon gratuita 0800 100 888.

Cancer dal sain è il tip da cancer il pli frequent tar dunnas. MAD

Obama en las stretgas
Vegn in settember chaud en Palestina?

■ (gsc) Duas schabetgs han fatg sensa-
ziun durant ils emprims quatter mais da
2011. La catastrofa nucleara dal Giapun
ha scurlattà la fidanza en lezza furma
d’energia. La «primavaira araba» ha pir
entschavì; l’Egipta e la Tunesia han gia
fatgpassdecisivs,autersparandavegnir
en Jemen, Libia, Siria, ed en reginams
sco la Jordania ed il Maroc. Tar tut lezs
pass han ins remartgà l’absenza da parolas
naziunalisticas arabas ed il giavisch general
da democrazia e participaziun en mintgin
dals pajais pertutgads. Dacurt para la Jor-
dania da far excepziun: Là demonstresch’ins
per ils dretgs dals Palestinais. Ma la maiori-
tad da sia populaziun deriva da regiuns si-
tuadas a vest dal Jordan. A tuts cunfins da
l’Israel, danor quel cun l’Egipta, han nun
.dumbraivels umans dals pajais limitrofs
commemorà quai ch’i numnan la «naqba»,
pia la «catastrofa» che la naschientscha da
l’Israel en matg 1948 ha muntà per la po-
pulaziun araba da Palestina.

Il pled han las Naziuns unidas
Mahmud Abbas, president da l’autoritad
autonoma a Ramallah, aveva declerà ils
19 da mars 2011 en l’emissiun «Meet the
Press» da l’emettur britannic «Channel
Two» ch’el «veglia ina cunvegna cump-
letta cun l’Israel sin la basa dals cunfins
da 1967, cun midadas acceptadas
d’omaduas parts» («The Jerusalem Post»,
21 da mars). Questa definiziun dals cun-
fins futurs tranter l’Israel e la Palestina
«steva schizunt en ina communicaziun
suttascritta 2010 da primminister Binja-
min Netaniahu e da la ministra america-
na da l’exteriur Hillary Rodham Clin-
ton» («NZZ» dals 21 da matg 2011, p.
3). Ils 17 da matg ha la pressa rapportà
ch’Abbas haja dumandà a l’Assamblea
generala da l’ONU da renconuscher la
Palestina sco stadi independent aifer ils
cunfins da 1967: «Nus na pudain betg
spetgar senza fin, entant che l’Israel tra-
metta adina dapli colonists en Palestina

(…). Sch’ins renconuscha il stadi pale-
stinais, lura po’l tractar vinavant cun l’Is-
rael per schoglier tuttas dumondas fun-
damentalas dal conflict.» «Tachles», la
gasetta emnila giudaica da Turitg, com-
mentescha en ses numer dals 20 da matg:
«Las vistas [per ina tala renconuschien-
tscha] paran bunas» (p. 16). President
Barack Hussein Obama da sia vart ha
fatg endament l’evidenza che la renconu-
schientscha vicendaivla da l’Israel ed il
stadi nov da Palestina (var 3,8 milliuns
olmas) «duaja sa basar sin ils cunfins da
1967, cun barats territorials acceptads
d’omaduas parts» (cità en «Le Courrier»
da Genevra dals 20 da matg 2011, p. 11).
Zipporah («Zipi») Malca Livni, scheffa
da la partida israeliana d’opposiziun
«Cadima», ha manegià ch’Obama haja
discurrì tuttafatg en l’interess da l’Israel.
Ma Netaniahu na vul savair nagut dals
cunfins da 1967. Tge fa lur Obama? Ins
pudess spetgar ch’el dettia cun in pugn
sin maisa e dia set e quatter al manader
da lez pajais colonial; quest dependa tut-
tina da l’agid american: Ils 13 da matg
2010 ha Obama dà liber var $ 205 mil-
liuns per contribuir al nov sistem israeli-
an da defensiun encunter rachetas. Ma
«Tachles» dals 20 da matg manegia:
«Obama para da s’interessar cunzunt da
sia reelecziun en [november] 2012; lezza
n’è betg pussaivla senza l’agid da votantas
e votants, da donaturas e donaturs giu-
daics» (p. 17). Ils Stadis unids dumbran
mo var 1,2 % gidieus, e blers d’els criti-
tgeschan cun vehemenza il far da l’Israel
en Palestina; pon tschels influenzar tal-
main la politica exteriura da la superpus-
sanza? «Tachles» concluda: «Dentant na
po Obama betg ignorar il problem pale-
stinais fin a l’elecziun da 2012.»

Il primminister israelian, Binjamin Netaniahu, ed il president american, Barack Obama,
n’han betg il fain sin il medem ladritsch. KEYSTONE

Leo Tuor a Turitg
■ Tschun onns suenter la publicaziun
de Settembrini, veta e meinis, da Leo
Tuor (Nies Tschespet 73) publichescha
la casa editura Limmatverlag la ver-
siun tudestga translatada da Peter
Eglof (mira «http://limmatverlag.ch/
tuor.settembrini.htm»). Roman Bucheli,
redactur litterar della «NZZ», introduce-
scha gl’autur e presenta «Settembrini,
Leben und Meinungen» ad in grond au-
ditori el Literaturhaus Museumsgesell-
schaft a Turitg ils 19 de matg. Malgrad
la bellezia sera primavauna ei la sala ful-
lanada e tut teidla murmureri la lectura
en romontsch e en tudestg de Leo Tuor.
Auditurs che san buca romontsch gau-
dan ed apprezieschan il resun della
tschontscha romontscha digl autur, il
translatur Peter Eglof ei sedaus gronda
breigia d’anflar expressiuns e construc-
ziuns che reporoduceschan buca mo il
cuntegn verbal dil text original ro-
montsch, mobein era il tun e la melodia
che ein part integrala dell’ovra. Damai
che Eglof ei sez catschadur e Tuor ei da-
ventaus catschadur per saver descriver
catscha, catschadur e guardiacatscha an-
flan autur e translatur in l’auter. Tuor ha
fatg sez avunda translaziuns per esser
pertscharts dellas difficultads che sepre-
sentan, cheu seigi fatg menziun de sia
oreifer gartegiada versiun romontscha

«In siemi della notg sogn Gion» della cu-
media «A Midsummer Night’s Dream»
da William Shakespeare (Teater Laax
2009). E per tgi cha ha legiu il Tschespet
73 eisi in deletg de leger la versiun tu-
destga de Settembrini.

Guido Condrau, Zollikon
Leo Tuor, Settembrini, Leben und Meinungen
ISBN 978-3-85791-624-3, 38 francs.

Leo Tuor MAD

In «excellent» per il Chor dils Larischs
■ (cp) Il chor grischun Chor dils Larischs
cun ses dirigent Mattias Müller ha chantà
la fin d’emna passada a chaschun da la
Festa da chant dal chantun Son Gagl ed
ha cuntanschì il predicat excellent. Chan-
tà ha el las trais chanzuns rumantschas
Amabla surpraisa, Il schnec da Medel e La

baselgia viglia da Lantsch. Il Chor dils La-
rischs haja fatg fitg buna reclama per la
cultura da chant dal Grischun, ha mane-
già l’expert. Il Chor dils Larischs chanta
quellas trais chanzuns er a chaschun da ses
concert da stad da quest mardi saira en il
hotel Waldhaus a Flem.

